DURBAN  JUNIE  2010
Dit was ‘n besige week by die Cronjé’s in Durban.
Die 3-weke lange Holiday Club wat deur Scripture Union aangebied is, is die eerste week by Wessel se kerk, RCA Emmanuel gehou.   Dit is bygewoon deur ongeveer 60 – 100 laerskoolkinders per dag, van 9 vm tot 2 nm.   Die kinders kom uit die omgewing en is Zoeloe- en Indiërkinders.   Party van die kinders is elke oggend deur Wessel met die kerk se kombi opgelaai.   Met die oog op die veiligheid van die kinders, was daar  streng kontrole by die kerk se hek en elke kind word elke oggend teenwoordig gemerk.   Die Holiday Club is gelei deur Michelle wat voltyds vir Scripture Union werk en ook ‘n lidmaat van die RCA Emmanuel is.   Sy het ‘n baie groot invloed op die geestelike groei van die jeugleiers.   Daar was ook meer as 20 jong groepleiers waarvan die meeste tieners uit die gemeente is.
Die kinders het elke dag gratis etes gekry.   Die program sluit in die sing van geestelike liedjies, danse, poppekas, Bybelstorie en geestelike aktiwiteite, praktiese aktiwiteite soos verf, knip, plak en teken.   Die sokkertema is ingebou in vanjaar se program.

As gevolg van skenkings uit gemeentes in die Paarl, is daar aan die einde van die week ‘n “dankie sê” vir die leiers gehou - pizza’s, nagereg en ‘n geskenkie vir elkeen.   Die meeste van die leiers beweeg aan na die volgende gemeentes waar die Holiday Club aangebied word.  

Dit is verblydend vir RCA Emmanuel dat ‘n klomp van vanjaar se leiers ook in die verlede, as kinders, die Holiday Club bygewoon het.  

Ons het baie kontak met gemeentelede gehad deur die bywoon van die weeklikse biduur, Sondagmiddagete wat ‘n “bring-and-share” deur die hele gemeente was en besoeke saam met Wessel, aan gemeentelede.   Een hiervan was ‘n ete by tannie Lily en haar broer, Peru.   Vadersdag was ‘n groot geleentheid en is gelei deur die vroue van die gemeente.   Lomé moes preek en die tema was “Hoop”.   

Tydens besoeke aan gemeentelede het ons ervaar dat daar baie arm gemeentelede is.   Die gemeente is sendinggerig, leef hul getuienisse uit en bring vriende saam kerk toe.   So het Peru onlangs tot bekering gekom en het ‘n inspirerende getuienis, nadat ‘n gemeentelid oor jare ‘n pad met hom geloop het.   Goeie nuus uit die ondersteuningsgroep is dat een man se vrou en 5 kinders hom op Vadersdag kom vra het om terug te kom huis toe.   Hierdie gesin het ons gebede baie nodig.
Pebbles Plus is steeds ‘n werkskeppingsprojek van Wessel en Lomé vir mense in hul gemeente.
Dit gaan goed met die Cronjé-gesin.   Dawid en Hesmé is besig met skoolaktiwiteite. 

Wessel en Lomé is baie besig met gemeente-aktiwiteite.   Dit is goed om te ervaar dat gemeentelede meer verantwoordelikheid begin neem met aktiwiteite.
